
Bravo pils campiuns da Péz Fess
Alla fiasta federala a Goldach ha la Gruppa da corns Péz Fess da Sevgein gudignau

DA SUSI ROTHMUND / ANR

■ Il success ei puspei staus dalla vart
dils sunacorns da Sevgein che han
priu part ils 21 da matg alla Fiasta fe-
derala da sunacorns a Goldach sper il
Lag da Constanza. Suenter ch’ils
umens dalla Gruppa da corns da ca-
tscha Péz Fess eran daventai avon dus
onns campiuns svizzers ella categoria
A2 han els gudignau uonn ella classa
A1 ch’ei la pli aulta per talas forma-
ziuns. Secapescha che quei grond success
ei vegnius festivaus da camifo a Goldach
e suenter il retuorn ensemen culla popu-
laziun da Sevgein. Ils nov musicists dalla
Gruppa da corns da catscha Péz Fess
ein – gia la secunda ga – daventai cam-
piuns svizzers. Malgrad ch’ei dat aunc
gnanc aschi ditg quella gruppa ein ils
umens da Sevgein eCastrisch ilsmegliers
sunacorns dalla Svizra. Alla Fiasta fede-
rala da gruppas da corns da catscha a
Goldach han els gudignau lur secund te-
tel da meisters e quella ga schizun ella
classa A1, la pli aulta pusseivla. Il 2009
haveva la gruppa gudignau a Baden, leu
eran els separticipai ella classa A2.

Bien fundament
Tenor Clemens Christoffel, il menader
musical dalla gruppa, eis ei buc aschi grev

da sunar corns da catscha ed ins stoppi
buc exnum saver las notas. Tuttina
aud’ins fetg e bein la differenza sche laics
ni profis sco ils nov camerats da Sevgein
sunan. Tuts ein stai pli baul ella musica
giuvenila Steilalva ed han acquistau leu
in bien fundament. La musica giuvenila
dat ei deplorablamein buca pli oz, en-
tgins dils sunacorns da Sevgein sunan uss
en differentas musicas dalla Foppa. «Nus
havein plascherun dil tetel da campiuns,
igl ei segir d’avantatg chemintgin sunava
gia avon in instrument da stuors», ha
Clemens Christoffel detg. Tier nus seigi
la cultura da sunar corns da catscha aunc
pauc enconuschenta – era perquei seigi
ei fetg bi che tuts commembers dalla
gruppa tgirien cun plascher quella cultu-
ra. Otg dad els ein catschadurs. Ei mon-
dien denton buc – sco ils camerats dalla
Bassa – a catscha cugl instrument sil sa-
cados. Ils cloms da catscha seigien
strusch enconuschents en Surselva. Els
territoris da catscha – plitost selvadis –
vegnessi igl instrument probablamein
tarschinaus malamein.

Negin latin da catschadurs
Ils sunacorns da Sevgein ein ina giuvna
gruppa ella vegliadetgna da 25 tochen 34
onns. A Goldach han las 40 gruppas
ch’ein separticipadas en pliras categorias

al campiunadi svizzer giu da sunar orda-
viert ed ein vegni giudicai da tschun ex-
perts. Ils sunacorns da Sevgein han giu
da sunar dus marschs eligi dils organisa-
turs ed in toc tenor agen giavisch. Ils Sur-
silvans han sunau ils tocs «Jaghornbläser-
kameraden», la «Aargauer Jagdfanfare»
ed il marsch «Jägerlatein». Per la fanfara
han els schizun survegniu ils pli bia
puncts pusseivels, numnadamein 195 da
195. «Schizun il cumponist da quei toc
era presents ed ha giu grond plascher da
nossa interpretaziun – el ha gratulau a
nus pil success», ha Clemens Christoffel
detg. Mo pertgei han els gest priu il «Jä-
gerlatein» sco toc liber, patarlan ils came-
rats forsa bia latin da catscha? «In ton la-
tin da catschadurs ei normal,monus sur-
fagein buc, segir ei in tgiern magari en-
zacons centimeters pli liungs che en ver-
dad», conceda il menader musical. La
Gruppa da corns da catscha Péz Fess dat
ei dapi la stad 2006. Ils nov umens have-
van entschiet cul giavisch da sunar du-
ront la messa en honur da s. Hubert. Da-
pi lu han els gia embelliu enqual fiasta e
sunau a caschun da messas da catscha-
durs, da tirs da catscha, messas alpestras,
seras familiaras e da secziuns da catscha-
durs.

www.pezfess.ch

Alla Fiasta federala da gruppas da corns da catscha a Goldach han ils sunacorns da Sevgein e Castrisch gudignau. MAD

Provocar igl eco dil Crap da Flem
■ (anr/sr) Ich eco ei in’aventura che la
natira regala a nus. La risposta dil
cuolm ei adina puspei surprendenta.
La tiba, igl instrument che la fumeglia
d‘alp duvrava pli baul per communicar,
ei in instrument adattau per provocar
igl eco.Dumengia, ils 5 da zercladur en-
vida il Museum regiunal Surselva musi-
cantas e musicants d’experimentar ella
vallada alpina Bargis cugl eco dil Crap da
Flem. Quei experiment s’auda tiel pro-

gram accumpignont dall’exposiziun
actuala «Tiba Töne – Tuns da tibas» el
museum a Glion. Quell’occurrenza
savess denton era daventar in’interessan-
ta aventura pil publicum. Il viadi meina
dalla camona Bargis a «La Rusna». Las
teissas preits-crap dil Crap da Flem envi-
dan praticamein d’experimentar cugl
eco. Musicantas e musicants cun da tut-
tas uisas tibas ed instruments parentai
ein envidai da far part da quei experi-

ment culs tuns e la risposta dalla natira.
Liug da sentupada ei sper la camona Bar-
gis, allas 09.30 dat ei leu dapli informa-
ziuns. Igl access cun auto a Bargis ei mo
pusseivels cugl auto da posta (naven dalla
posta Flem vitg allas 09.13). Da miezdi
vegn in concert en massa vuschs a resu-
nar e rebatter neu dil cuolm.

Informaziuns tier l’occurrenza «Eco Bargis»
anfleis vus silla pagina d’internet dil Museum
Regiunal Surselva www.museumregiunal.ch.

Dumengia duei
igl eco dils tuns
da tiba resunar neu
dil Crap da Flem.

MAD

■ NOS LECTURS RAPPORTAN

Chor da flauta ella baselgia da Tenna
In concert dalla Scola da musica Surselva

Ils 34 scolars da flauta da Eva Zellwe-
ger e Dorli Hunger tier la Scola da mu-
sica Surselva han dau sonda vargada
a Tenna in concert che steva sut il tetel
«Il retg dalla flauta».La baselgia daTen-
na era occupada sonda sera entochen sil
davos plaz cun confamiliars da tuttas ve-
gliadetgnas dils scolars da musica. Era ils
pigns musicants cun lur portanotas han
occupau cumpleinamein il spazi dil chor
dil baselgin. Ilmoderatur dil concertDa-
rio ha priu plaz sin scantschala. Lu ha la
gruppa dau l’entschatta cun ils cuorts
tocs musicals che raquintavan musical-
mein dalla veta ella cuort dil casti dil retg.
Semplas melodias, pil pli en ina vusch,
denton sunadas cun flautas da differenta
grondezia han formau in ferm sound. La
concentraziun dils pignsmusicants, den-
ton era lur tensiun tier las midadas dils
dets ein stadas frappantas. Scadina en-
tschatta ei greva. Ils pli avanzai eran gia
in bienton pli lucs interpretond cun di-
namica differenziada saults da different
gener. Sepresentai al concert ein affons
ord Val Stussavgia, denton era da Flem e
da Glion.

Las duas scolastas Eva Zellweger e
Dorli Hunger han intermediau als affons
impurtontas impressiuns musicalas. Ils
affons han gudiu la pusseivladad da far
musica da cuminonza en in grond en-
semble nua che mintgin sesprova da far
il meglier pusseivel en ina baselgia ed
avon in grond publicum. Per in ni l’auter
dils affons astgass quei forsa muntar
l’entschatta d’in grond engaschament
per la musica che enrihescha la veta, che
pretenda denton era serius trenament.

Suenter che la flauta ei stada liung
temps in instrument d’entschatta per la
musica da scola e da laics ha ella puspei
gudignau ils davosonns enattracziun. Sco
instrument enconuschevan ins la flauta
gia egl 11avel tschentaner. Ils gronds
meisters dil baroc han schau anavos ma-
gnificas cumposiziuns che tschentan den-
ton bufatgas pretensiuns als musicants.
En quest liug vulein nus far menziun da
Maurice Steger ed Elsabeth Sulser. Omis-
duas ein carschidas si el Grischun. Oz ein
ellas las grondas steilas che han gidau a
scuvierer da niev la flauta sco insrument
excellent e flexibel. Elisabeth Bardill

Concentraziun cumpleina al concert da flauta ella baselgia da Tenna. FOTO E. BARDILL

■ SEEWIS-SIEVGIA

Concert da benefizenza per quels cun alzheimer
(anr) Igl è gia la quarta giada che l’Uniun
dad alzheimer dal Grischun ha organisà
a Seewis-Sievgia en il Partenz in’emna da
vacanzas per malsauns da demenza ed ils
plitiers ch’als tgiran. La culminaziun è
bain stada il concert da benefizenza cun
la Brass Band Sursilvana (BBS).

Cun quella emna da vacanzas ha
l’Uniun grischuna dad alzheimer vulì dar
als giasts la pussaivladad da pudair sa
schluccar e recuvrar novas forzas. Ils pli-
tiers pudevan vegnir en dicurs e barattar
opiniuns cun auters che han la medema
sort ed era discurrer cun ils spezialists.

Il punct culminant da quest onn è stà
il concert da beneficenza cun la BBS sut
la direcziun da Roman Caprez. Che quel-
la reputada furmaziun musicala è sa de-

clerada pronta da cooperar na sa chape-
scha betg da sasez. Martin Candinas ha
preschentà bain la BBS ed era timunà
oraifer tras il program dal concert. El fa
part da la suprastanza da l’Uniun d’alz-
heimer dal Grischun. Martin Candinas
è dapi 2006 deputà dal circul da la Cadi
en il cussegl grond ed è uss candidat da
la Surselva per il cussegl naziunal.

Tuttacas èn ins da l’opiniun ch’il con-
cert da benefizenza da la BBS saja stà tant
culminaziun da l’emna da vacanzas en il
Partenz sco er in daletg per tuts che han
prendì part. E sco il correspundent dal
Partenz, Edy Walser, concluda ses rap-
port, stoppian ins constatar senza la mi-
nima scuidanza ch’ils Sursilvans sajan da-
vairas fitg musicals.

■ DOMAT

Quen cun deficit da 2,355 milluns
(mc) Il cussegl da vischnaunca da Do-
mat ha deliberau ed approbau en sia
davosa sesida il quen communal per
2010 che siara cun in deficit da 2,355
milliuns. Budgetaus era schizun in defi-
cit da 3,1 milliuns francs. Tenor Beatrice
Baselgia siara il quen tuttina meglier che
budgetau muort ina strentga politica da
spargn. En cumparegliaziun cun 2008
ein las entradas da taglia denton seredu-
cidas per buca meins che 6–8 milliuns.
Quella reducziun seigi denton buc dalla
crisa economica, mobein sulettamein
dalla revisiun dalla lescha cantunala da
taglia. Damai che la vischnaunca da Do-
mat ha aunc ina facultad schubra da ro-

dund 15milliuns seigi la situaziun finan-
ziala aunc buca dramatica, constatescha
Baselgia. El medem mument ha il parla-
ment communal era acceptau divers cre-
dits posteriurs e da descarga. Plinavon ei
era il quen annual dil Consorzi da pum-
piers Domat/Favugn ch’ei saldaus cun in
deficit da 189 840 francs vegnius appro-
baus. La cumpart dalla vischnaunca da
Domat vid il deficit munta a 147 704
francs. Per la fin da zercladur han ils par-
lamentaris communals Lorenz Hübner
(pps) e Daniel Derungs (pld) demissiu-
nau. Sco successurs vegnan Ruben Du-
risch (pps) ed Edi Wäfler (pld) ad entrar
el cussegl da vischnaunca.


